
Forord

Det er fastsett i opplæringslova §13.10 at skuleeigar er plikta til å utarbeide ein årleg rapport som seier 

noko om tilstanden i opplæringa.

I St.meld. nr. 31 går det fram at det er viktig at styringsorgana i kommunane har eit bevisst og 

kunnskapsbasert forhold til kvaliteten i grunnopplæringa. Dette er nødvendig for å kunne følgje opp 

utviklinga av sektoren på best mogleg måte.

Tilstandsrapporten skal som eit minimum omtale læringsresultat, fråfall og læringsmiljø, men 

skuleeigaren kan omtale andre resultat og bruke andre data ut frå lokale behov. I Suldal kommune er 

tilstandsrapporten utvida til å gjelda barnehagane og.

Ein slik systematisk dokumentasjon og analyse av innsatsfaktorar og resultat, kan bidra til god dialog og 

læringssløyfer mellom barnehagar, skular og det politiske nivå.

Erfaringsutveksling skal gi grunnlag for vurdering og debatt som kan bidra til god planlegging og bedra 

kvalitet.



Rammeplanen for barnehagen og læreplanen for grunnskulen er utarbeida med tanke på å skapa samanheng 

og heilskap i utdanningsløpet (St.Melding 41 Kvalitet i barnehagen, 2008-2009).

Ein felles tilstandsrapport for barnehage og skule er eit viktig grep for å tydeleggjer heilskapstenkinga rundt 

barn og unge si utvikling, læring og livsmeistring. Eit godt grunnlag for å meistre skulen og livet elles, vert lagt 

dei første barneåra.

Tilstandsrapporten skal gi ei tilbakemelding om drift og status for barnehage og skule i Suldal. Samtidig vil 

meldinga presentera vurderingar innanfor ulike områder og gi ei retning for vidare utviklingstiltak.

Det må arbeidast systematisk og målretta for å sikre kvalitet i barnehagane og skulane.

«Menneska er samfunnet sin viktigaste ressurs. Difor er satsing på barn, utdanning og forsking noko av det 

viktigaste me som samfunn kan gjera. Både for å gjera samfunnet rikare, men også for å gjera menneska sine 

liv betre» - (Soria Moria erklæringa).

Barnehagane og skulane jobbar for at 

Alle barn og unge i Suldal opplever læring og meistring i eit inkluderande og trygt miljø kvar dag.

Samandrag
Det viktigaste me ønsker å formidla i denne rapporten.



Kontinuitet for trygge 
barn

To grunnleggande behov hos barn er å utforska verda og å ha ein trygg stad å henta trøyst og 

omsorg. Me kallar dette å ha ein «trygg base» for utforsking og ei «trygg hamn» for å kunne 

henta seg inn og roa seg. Tryggleik, tilknyting og tilhøyrsle heng nøye saman, og me alle treng 

dette for å fungera godt åleine og saman med andre.

Som tilretteleggjarar for gode og heilskaplege opplæringsløp jobbar me for å sikra ein slik trygg 

base og hamn for borna og elevane våre. Når barnet startar i barnehagen, på skulen, på 

ungdomsskulen ïdå forlèt dei noko som er trygt og føreseieleg, og reiser vidare inn i noko som 

til dels er ukjent og uføreseieleg. For nokon barn går dette veldig fint, for andre er behovet for 

tryggleik så stort at stress blir aktivert. Når barn ikkje opplev omgjevnadane og 

omsorgspersonane rundt seg som føreseielege og trygge, vil dei bruka mykje av merksemda på 

å leita etter tryggleik. Barn som føler seg trygge kan i større grad bruka merksemda si på å 

utforska omgjevnadane og å gjera seg nye erfaringar. Dette er bra for utviklinga.

I løpet av 2020 har barnehagane og skulane jobba aktivt med tiltak rundt overgongane, for å 

skape tryggleik og kontinuitet for borna.



Heim-barnehage: Barnehagane jobbar no etter ein ny lokal strategi for den første 

store overgongen borna møter - overgongen mellom heim og barnehage. Her jobbar 

barnehagane med foreldreaktiv tilvenning, der foreldra som barnet har ein trygg tilknyting til er 

tett på, og der barnehagen har som innstilling å lære av foreldra meir enn at foreldra skal lære av 

barnehagen. Det blir ikkje sett ei tidsavgrensing, foreldra er med så lenge barnet har behov for 

det. Dette er ein viktig dreiing. Det er ikkje realistisk at strategien er implementert i alle 

barnehagane endå, det vil difor bli viktig å halda fram implementeringa for foreldreaktiv tilvenning 

i kvar barnehage.

Barnehage-skule: Same tankegang jobbar me med i den neste store overgongen mellom 

barnehage og skule. I august piloterte grendene Sand, Suldalsosen og Erfjord om 

eit overgongspersonale som var med frå barnehage til skule. Dette var ein person borna hadde 

ein trygg tilknyting til, og der skulen hadde som innstilling å læra meir av barnehagepersonalet 

meir enn at barnehagepersonalet skulle læra av skulen. Den barnehagetilsette er med 1. 

klassingane frå august og ut desember månad.

Barnetrinn-ungdomstrinn: Lærarar og elevar frå ungdomstrinnet reiser på våren på besøk til 7. 

klassingane som skal til Sand skule. Dei fortel om skulekvardagen og startar prosessen med å 

byggja gode relasjonar. Elevane får også koma på besøk til Sand skule og det vert arrangert 

foreldremøte for 7. klasseforeldre. Elevane i 7. klasse møter kvarandre på leirskuleveka våren 

før dei skal starta i 8. klasse.


